
Ágrip 

Reglubundnar rannsóknir á íslensku fiðrildafánunni eru tiltölulega nýjar og eru stundaðar á 

nokkrum stöðum. Enn er eftir að rannsaka á mörgum stöðum með reglubundnum hætti. Með 

því að nota ljósgildru er hægt að safna saman miklu magni gagna á löngum tíma með 

reglubundnum hætti. Þessar upplýsingar er svo hægt að nota til að skoða breytingar milli ára á 

sama stað eða milli rannsóknarstaða þar sem sömu aðferð er beitt. Einnig er hægt að bera 

þessar upplýsingar saman við ólík gögn um s.s. veður. Þessi rannsókn gefur fyrstu reglulegu 

upplýsingarnar um fiðrildafánuna á staðnum.  

Þessi þriggja ára rannsókn gefur upplýsingar um hvaða tegundir fiðrilda eru partur af 

staðbundinni fánu og hver eru flækingar. Flugtími fiðrildanna var mismunandi á milli ára og 

virðist það sýna hve viðkvæm þau eru fyrir veðurfarsþáttum. Áhrifamesti veðurþátturinn 

virtist vera hitastig undir 0°C. Aðrir þættir sem helst hafa áhrif á fjölda fiðrilda voru 

mannlegar athafnir á svæðinu. 

 

Lykilorð: Fiðrildi, ljósgildra, fiðrildarannsóknir, veðuráhrif, Hvanneyri. 

1 Inngangur 

Það eru þrjú grunnatriði sem fiðrildategundir þurfa til að lifa af, þ.e. fæða bæði fyrir lirfur og 

fiðrildin, skjól fyrir egg, púpur og vetrardvala og maka til að fjölga sér með (Wiklund & 

Åhrberg, 1978). Þetta á í raun við um flest æðri lífsform. Það hefur komið í ljós að útbreiðsla 

margra lífvera hefur verið að breytast síðustu áratugi vegna hækkandi hitastigs og bráðnunar 

jökla. Sumar eru markvisst að auka útbreiðslu sína í átt að pólunum (Franzén & Öckinger, 

2012; Menéndez, 2007; Peterson, Martínez-Meyer, González-Salazar, & Hall, 2004; Pöyry et 

al., 2011; Wilson, Gutierrez, Gutierrez, & Monserrat, 2007)  eða ofar í fjalllendi, aðrar standa 

í stað og örfáar hafa fært sig í átt að meiri hita (Hickling, Roy, Hill, Fox, & Thomas, 2006). 

Þessar breytingar eru ekki eingöngu bundnar við loftslagsbreytingar heldur hefur maðurinn 

haft mikil áhrif með breyttri og aukinni landnotkun (Hickling & fl., 2006).  Auk þess hefur 

hann flutt mikið af lífverum á milli staða, bæði meðvitað og ómeðvitað, og með því móti 

orðið valdur að breytingum á þeim vistkerfum sem fyrir voru í hinum nýnumdu heimkynnum 

lífveranna.    

Auk útbreiðslubreytinga eru að koma fram breytingar á stofnstærðum tegunda sem setja það 

ástand sem áður ríkti úr jafnvægi.  

 

1.1 Ljósgildrur 

Ljósgildrur hafa lengi verið notaðar til að veiða eða safna skordýrum sem sækja í ljós. Það eru 

ýmsar gerðir til af ljósgildrum til fiðrildarannsókna. Sem dæmi má nefna einfalda gerð eins og 

lóðréttan hvítan dúk sem lýstur er upp af sterkri ljósaperu. Fiðrildi laðast að birtunni og setjast 

á dúkinn (Fry & Waring, 1996).  Þessi tegund hefur meira verið notuð af söfnurum sem eru að 

leita að eftirsóknarverðum söfnunareintökum eða til að kanna tegundafjölbreytni á staðnum. 

Það hafa verið hannaðar ýmsar gerðir af sjálfvirkum gildrum með  kvikasilfurperum sem gefa 

frá sér bæði útfjólublátt ljós og sjáanlegt ljós (Fry & Waring, 1996). Algengar eru gildrur sem 

eru hengdar á trjágreinar (Söderman, 1994) en slíkar gildrur henta illa í íslenskri náttúru þar 

sem hvorki tré eru sjálfgefin né skjól, sem nauðsynlegt er til að þær spillist ekki. Þessar 

gildrur taka á sig vind og þurfa því nauðsynlega gott skjól og ætla má að mikill snjór eða klaki 

geti einnig eyðilagt þær á vorin og haustin þegar veður geta orðið viðsjáverð.  Þær gildrur sem 

eru hvað vinsælastar við opnar aðstæður eins og hér á landi standa á jörðinni og eru til margar 

útfærslur af þeim (Fry & Waring, 1996; Söderman, 1994). Þegar fyrst var byrjað að vakta 

fiðrildi á Íslandi 1995 var tekin í notkun sænsk hönnun af ljósgildrum, svokölluð Ryrholm-

gerð (Erling Ólafsson & Hálfdán Björnsson, 1997). Samkvæmt rannsóknum sækja fiðrildi 

mikið að ljósi úr 10 m fjarlægð og þau koma einnig í töluverðum mæli úr allt að 30 m 

fjarlægð (Beck & Linsenmair, 2006). Stærri fiðrildi virðast fljúga lengri leiðir í ljósgildrur 

(Dulieu, Merckx, Paling, & Holloway, 2007). Þau virðast einnig ljóssæknari en þau minni og 

getur því verið að þau séu frekar veidd en þau minni í hlutfalli við fjölda þeirra á svæðinu 

(van Langevelde, Ettema, Donners, WallisDeVries, & Groenendijk, 2011). Einnig virðast 

perur sem hafa stuttar ljósbylgjur, veiða fleiri tegundir, fleiri eintök og stærri fiðrildi (van 

Langevelde & fl., 2011). 

1.2 Áhrif veðurs á fiðrildi 

Vetrardvali fiðrildanna skiptir miklu máli fyrir afkomu þeirra. Þeim sem brúa vetur á eggstigi 

er meira hætt við að misfarast en þeim sem liggja dvalann sem lirfur. Þá er talið að mildir 

vetur geti aukið líkur á sjúkdómum og sýklum (Conrad, Woiwod, Parsons, Fox, & Warren, 

2004). Rannsókn í Kainuu í Finnlandi leiddi í ljós að þar birtust fleiri landnemar af tegundum 

smáfiðrilda (micromoth), sem voru í vetrardvala sem lirfur heldur en öðrum lífsstigum eins og 

á egg-, púpu- eða fullorðinsstigi (Itämies, Leinonen, & Meyer-Rochow, 2011). Samkvæmt 

rannsókn sem gerð var í Eistlandi voru flestar fiðrildategundir sem höfðu tvær kynslóðir á 

sumri með þyngri lirfur í seinni kynslóðinni, en það var talið auka lífsmöguleika lirfanna í 

vetrardvalanum (Teder, Esperk, Remmel, Sang, & Tammaru, 2010).  Vetrardvali var sá þáttur 

á lífsbrautinni sem virtist hafa einna mest áhrif á afkomu fiðrilda og voru þá meiri afföll hjá 

þeim sem voru á lirfu- og púpustigi þegar snjóalög voru minni vegna hækkandi hitastigs en 

áður hafði verið og veittu því ekki það skjól sem þurfti í vetrardvalanum (Mattila, Kaitala, 

Komonen, Kotiaho, & Paeivinen, 2006). Þá virðist vera sjaldgæfara að fiðrildi leggist í 

vetrardvalann sem fullorðin á norðlægum slóðum heldur en suðlægum (Mattila & fl., 2006).  

Með hækkandi hita hafa komið fram fleiri kynslóðir fiðrilda á ári (Itämies & fl., 2011). Þetta 

getur birst þannig að tegund með tveggja ára uppvöxt lirfa kemst af með eins árs vöxt, þ.e. 

styttir lífsferil sinn í eitt ár, eða að tegundir með eina kynslóð á ári taki að þroska tvær, jafnvel 

þrjár á ári. Rannsókn syðst í Finnlandi gefur slíkar niðurstöður (Pöyry & fl., 2011). 

Samkvæmt sömu rannsókn þá hefur aukning útbreiðslu fiðrilda til norðurs og fjölgun 

kynslóða haldist í hendur við hækkun hitastigs (Pöyry & fl., 2011). Kanadísk rannsókn sýndi 

fram á að suðurmörk búsvæða sumra fiðrildategunda væru að færast norður og norðurmörk 

væru að færast enn norðar (Peterson & fl., 2004). 

Mið-evrópsk rannsókn leiddi í ljós að flugtími fiðrilda var að færast fram og leiða til fjölgunar 

kynslóða yfir árið. Einnig var þá meira lagt í seinni kynslóðir en þær fyrri (Altermatt, 2010). 

Flugtími fiðrilda hafði færst fram í Bretlandi  frá 1976 (Diamond, Frame, Martin, & Buckley, 

2011). Það getur verið áhætta fyrir fiðrildi að vera með tvær eða fleiri kynslóðir þar sem 

seinni kynslóðir geta orðið of seinar til að ná að geta af sér afkvæmi sem komast í tryggan 

vetrardvala (Mattila & fl., 2006). Fiðrildategundir eru farnar að vakna fyrr úr vetrardvala og 

einnig þær plöntur sem fiðrildin lifa á (Menéndez, 2007). Slíkt þarf að sjálfsögðu að fylgjast 

að, sérstaklega hjá þeim tegundum sem eru mjög sérhæfðar í fæðuvali.  

Veður getur líka haft bein áhrif á dagveiði í ljósgildrum, t.d. hitastig, vindstyrkur, rigning, 

snjókoma eða þoka (Holyoak, Jarosik, & Novak, 1997). Ein rannsókn fann jákvætt samband 

milli hitastigs og fjölda veiddra fiðrilda en það voru ekki náttförul fiðrildi heldur dagförul 

(Ribeiro & Freitas, 2010).  

 

1.3 Fiðrildarannsóknir á Íslandi  

Fiðrildi eru skordýr af ættbálknum Lepidoptera. Alls hafa 156 tegundir fundist hér á landi og 

tilheyra þær 25 ættum. Af þeim teljast 57 tegundir innlendar og lifa í náttúrunni eða í ræktuðu 

umhverfi. Auk þeirra lifa átta tegundir innanhúss. Af útlendum tegundum sem hér hafa 

fundist eru 34 flækingar með vindum  og 57 hafa slæðst til landsins með fólki eða varningi 

(Erling Ólafsson, 2013).  

Ísland varð partur af norræna „Moth Monitoring Scheme“ rannsóknarverkefninu 1995, en því 

var hleypt af stokkum í Finnlandi árið 1994. Til stóð að önnur Norðurlönd, Eystrasaltsríkin og 

V-Rússland tækju einnig þátt í þessu metnaðarfulla vöktunarverkefni (Nieminen, 1996). 

Verkefnið beindist að náttförulum fiðrildum sem sækja í ljós. Ljósgildrutæknin hentaði því 

vel til að afla gagna sem voru samanburðarhæf milli staða og landa (Söderman, 1994). „Moth 

Monitoring Scheme“ var í upphafi hugsað að lágmarki sem 10 ára rannsóknarverkefni 

(Söderman, 1994), en fjárskortur varð því að aldurtila. 

Fjórar ljósgildrur voru settar niður á tveimur stöðum hér á landi, Tumastöðum í Fljótshlíð og 

Kvískerjum í Öræfum (Erling Ólafsson & Hálfdán Björnsson, 1997). Báðir staðirnir eru á 

Suðurlandi. Niðurstöður fyrsta rannsóknarársins voru teknar saman og gefnar út í skýrslu. Í 

henni var birtur heildarlisti yfir fiðrildi sem fundist höfðu á Íslandi og lagt mat á stöðu 

tegunda í fánunni. Gerð var ítarleg grein fyrir öllum tegundum sem veiddust þetta fyrsta ár, 

lífsháttum þeirra og stöðu hér á landi, veiðitölum og dreifingu veiðinnar eftir vikum. Einnig 

var gerður samanburður á afla á stöðunum tveimur. Skýrslunni var ætlað að vera einskonar 

grunnur undir seinni tíma upplýsingar (Erling Ólafsson & Hálfdán Björnsson, 1997).  

Á vegum Landbúnaðarháskóla Íslands á Hvanneyri hófst þar sambærileg rannsókn á 

fiðrildum í apríl 2010. Verkefnið var skipulagt með svipuðu sniði og á öðrum 

rannsóknarstöðum á landinu (Erling Ólafsson & Hálfdán Björnsson, 1997). Fyrsti áfangi 

verkefnisins gerði ráð fyrir þriggja ára sýnatöku, 2010, 2011 og 2012, og var markmiðið að 

(1) kanna hvaða tegundir fiðrilda væru á Hvanneyri og meta hlutfallslega stofnstærðir, (2) að 

afla gagna um flugtíma þeirra á staðnum og (3) að skoða hvort veðurfarsþættir, t.d. hitastig, 

hefðu áhrif á flugtíma og afkomu fiðrildanna.   

2 Aðferðir 

Verkefnið var byggt á þeim grunni sem lagður var í „Moth Monitoring Scheme“ verkefninu 

(Söderman, 1994) og aðlögun þess að íslenskum aðstæðum. Til að gera gögnin 

samanburðarhæf við gögn frá öðrum rannsóknarstöðum var notast við samskonar ljósgildru af 

sænskri Ryrholm-gerð og voru veiðar hafnar að vori og þeim lokið á sama degi að hausti og á 

öðrum stöðum. Auk þess var gildran tæmd vikulega á föstum samræmdum dögum. Sýni voru 

fryst þar til þau voru greind og upplýsingar færðar inn í exel-skjal sem er samanburðarhæft 

við aðrar ljósgildrurannsóknir á Íslandi.  

2.1 Rannsóknarsvæði 

Erling Ólafsson, skordýrafræðingur hjá Náttúrufræðistofnun Íslands, og Björn Þorsteinsson, 

prófessor við Landbúnaðarháskóla Íslands, ákváðu staðsetningu gildrunnar og komu henni 

fyrir í upphafi rannsókna. Gildrunni var valinn staður þar sem auðvelt var að koma henni í 

samband við rafmagn í nálægu gróðurhúsi. Staðurinn var auk þess með ágætlega fjölbreytta 

Mynd 1. Ljósgildran á Hvanneyri 2010 í byrjun 

rannsóknar. Kerfillinn vex ekki alveg að gildrunni. 

Ljósmynd: Ásta Davíðsdóttir  

Mynd 2. Ljósgildran í júlí 2011, kerfill og annar 

gróður kominn að gildrunni. Ljósmynd: Ásta 

Davíðsdóttir 

flóru með bæði innlendum plöntutegundum og gróðursettum trjágróðri (sjá mynd 1 og 2).  

Gildran var staðsett nálægt sitkagrenitrjám (Picea sitchensis), birkitrjám (Betula pubenscens) 

og aspartrjám (Populus trichocarpa). Í kringum gildruna eru grasbalar, mikið af skógarkerfli 

(Anthriscus sylvestris), slæðingur af njóla (Rumex longifolius) og töluvert af umfeðmingi 

(Vicia cracca). Skammt undan er gróðurhús, uppgræðslureitur fyrir tré og runna, einnig 

ræktaðir einkagarðar. Innan seilingar eru 

ýmiskonar votlendi, alveg niður í flæðiengjar 

niðri við Borgarfjörðinn.  

Töluvert óæskilegt rask hefur því miður farið 

fram á svæðinu á rannsóknartímanum, gras hefur 

verið plægt upp, trjám plantað, lagður 

göngustígur nánast að gildrunni (sjá mynd 3) og 

svo var heitu vatni dælt á reitinn fyrsta 

rannsóknarárið.  

 

2.2 Ljósgildran 

 Gildran sem notuð var á Hvanneyri var smíðuð af Sigurþóri Ástþórssyni og Ryholm-gildra 

höfð sem fyrirmynd (Erling Ólafsson & Hálfdán Björnsson, 1997; Söderman, 1994). 

Smiðurinn hefur bætt hönnunina og lagað gildruna betur að íslenskum aðstæðum með því að 

styrkja hana og verja betur gegn veðrum en áður var (sjá mynd 4).  

 

 

 

 

Mynd 4. Ljósgildran merkt 

Landbúnaðarháskólanum á Hvanneyri. Ljósmynd: 

Ásta Davíðsdóttir. 

 

Mynd 3. Stígur sem lagður var frá rannsóknarhúsi að 

svæðinu sem gildran er á. Ljósmynd: Ásta 

Davíðsdóttir. 

Mynd 5. Innviðir ljósgildrunnar, trekt með 

neti, eggjabakkar og glerkrukka með 

svæfingarefni. Ljósmynd: Ásta Davíðsdóttir. 

Hún er gerð úr vatnsheldum krossviði, sem myndar grunnkassann.  Ofan á honum er 

málmtrekt með hæfilega þröngu opi ofan í kassann og yfir því 125w kvikasilfurpera sem 

lokkar til sín fiðrildi í næturhúminu (Söderman, 1994). Rafmagn er leitt um snúru frá nefndu 

gróðurhúsi í gegnum viðnám til perunnar. Án viðnáms springur hún  (Fry & Waring, 1996). 

Inni í gildrunni (sjá mynd 5), undir opi málmtrektarinnar, er venjuleg plasttrekt með fínriðnu 

neti yfir og stútur hennar leiddur niður í gegnum kassabotninn ofan í vatnslás. Trektin tekur 

við regnvatni og leiðir það niður í gegnum kassann. Vatnslásinn lágmarkar tap á 

svæfingarefni um trektina . Í kassann er raðað eggjabökkum til að auka yfirborð fyrir fiðrildin 

að setjast á og halda þeim sem mest frá bleytu sem kann að safnast á botninn. Dagblöð á 

botninum draga til sín hugsanlega bleytu. Þá er í kassanum krukka með svampi undir 

svæfingarefni, sem er fyllt við hverja tæmingu (Söderman, 1994). Notast er við 

svæfingarefnið klóróform CHCl3 (M=119,38 g/mól. 1l=1,47 kg). Losað er úr ljósgildrunni í 

plastbakka og úr honum í plastbauka sem eru merktir dagsetningu og settir í frysti (sjá mynd 6 

og 7). 

 

 

2.3 Veiðitími 

Veiðitími hefst á fyrsta degi 16. viku árs sem ber upp á 16. apríl og lýkur honum að aflokinni 

30. viku, eða 12. nóvember. Hann stendur því yfir í 30 vikur. Sami háttur var hafður á öll þrjú 

árin, 2010, 2011 og 2012. Gildran var losuð vikulega, alltaf á sama vikudegi. Ávallt er gengið 

út frá föstum dögum í tölusettum vikum ársins, og færast því tæmingardagar frá mánudegi til 

þriðjudags næsta ár á eftir og svo koll af kolli.  

Mynd 6. Veiði 33. viku eða hinn 22. ágúst 2010. 

Ljósmynd: Ásta Davíðsdóttir. 
Mynd 7. Veiðin var sett í eitt eða fleiri box eftir 

því hvað hún var mikil og svo í frysti. Ljósmynd: 

Ásta Davíðsdóttir. 

2.4 Greining fiðrilda 

Aflinn var geymdur í frysti þar til færi gafst á að vinna úr honum að hverju veiðitímabili 

loknu. Fiðrildin voru þá greind til tegunda og fjöldi eintaka hverrar tegundar talinn (sjá 

myndir 8 og 9). Hvert sýni byggðist á afla einnar veiðiviku. Tafla með dagsetningum og 

vikunúmerum fyrir öll árin er í viðauka 2. Niðurstöður voru skráðar í excel-töflur til að fá 

yfirsýn yfir aflann og auðvelda úrvinnslu.   

 

2.5 Veðurgögn 

Upplýsingar um veður, sem notaðar voru við þessa rannsókn, voru fengnar frá Veðurstofu 

Íslands (Guðrún Gísladóttir, 2013). Um er að ræða hitamælingar á veðurstöðinni á Hvanneyri 

sem gerðar eru einu sinni á klukkustund. 

Veðurstöðin á Hvanneyri er staðsett á 64°34'N 21°46'E og er hún 12 m. y.s. Fjarlægð frá 

ljósgildrunni er um 450 m. 

Reiknaður var meðalhiti í hverri veiðiviku ásamt lægsta gildi fyrir sama tímabil, sjá viðauka 

3. 

 

 

Mynd 8. Af fiðrildunum tveimur í miðjunni er 

það til vinstri gulygla (Noctua pronuba) og til 

hægri grasygla (Cerapteryx graminis); töluverður 

stærðarmunur er á þeim. Ljósmynd: Ásta 

Davíðsdóttir. 

Mynd 9. Hærupysjur (Coleophora algidella) eru 

pínulítil fiðrildi eins og sjá má ef þau eru borin 

saman við mófetana (Eupithecia satyrata). 

Ljósmynd: Ásta Davíðsdóttir. 

2.6 Gagnavinnsla 

Við tölfræðilega úrvinnslu gagnanna var notað SAS Enterprise Guide 4.2 ásamt Microsoft 

Excel. 

Kannað var hvort marktækur munur kæmi fram á fjölda fiðrilda milli ára. Þar sem gögn frá 

hverju ári eru sjaldnast normaldreifð, m.a. vegna tímabundinna veðurfarsáhrifa, var tekinn 

lógaritmi af veiðitölum til að fá normaldreifðar niðurstöður sem hægt var að nota við 

tölfræðiútreikninga. 

3 Niðurstöður og umfjöllun 

Veiðitíminn á ári hverju spannar 30 vikur. Fyrstu tvær vikurnar, öll þrjú árin, kom engin veiði 

í gildruna og því eru allir útreikningar miðaðir við 28 vikur.  

Samanburður á milli ára leiddi í ljós að ekki var marktækur munur á milli ára á fjölda fiðrilda 

(P=0,503). Taka verður þeirri niðurstöðu með fyrirvara því talningagögn eins og voru í 

þessari rannsókn hafa gjarnan gríðarmikla dreifni og því erfitt að fá marktækan tölfræðilegan 

samanburð. Þegar lýsandi tölfræði var skoðuð þá sést að dreifnin er 1.022, með lægsta gildi 0 

og hæsta gildi 1.022. Meðaltal talninganna er ríflega 101, miðgildi 13 og staðalfrávik tæplega 

190. 

3.1 Fiðrildategundir og ættir 

Alls komu 19 tegundir í ljósgildruna öll þrjú árin. Sex tegundir komu í gildruna tvö áranna, 

fjórar tegundir fyrri tvö árin og tvær seinni tvö árin. Fimmtán tegundir veiddust aðeins eitt 

áranna, 2010 voru þær átta, 2011 tvær og fimm tegundir árið 2012. Samanlagt veiddust 40 

tegundir á árunum þremur,  allt frá einu eintaki til 2.348 eintaka af þeirri tegund sem mestur 

fjöldi veiddist af (sjá töflu 1).  

 

Tafla 1. Fjöldi fiðrildategunda sem komu fram á hverju ári og fjöldi tegunda sem komu fleiri en eitt ár. 

  19 teg./öll árin 4 teg./2 ár 2 teg./2 ár 15 teg./1 ár Samtals 

2010 x x 
 

8 31 

2011 x x x 2 27 

2012 x   x 5 26 

 

Heildarfjöldi veiddra fiðrilda fyrir öll þrjú árin var 8.796. Flest veiddust fyrsta árið eða 3.846 

eintök en fæst síðasta árið, ekki nema 1.931 eintök eða helmingi færri en fyrsta árið (sjá töflu 

2). Heildarniðurstöður fyrir hverja viku öll árin má sjá í viðauka 4 og heildarniðurstöður fyrir 

tegundir öll árin er í viðauka 1.  

 

Tafla 2. Heildarfjöldi fiðrilda fyrir hvert ár og breyting milli ára. 

  Fiðrildi alls Breyting milli ára 

2010 3.846 
 2011 3.019  -827 

2012 1.931 -1.088 

Samtals 8.796 -1.915 

   
 

Fiðrildin sem veidd voru tilheyrðu átta ættum (sjá töflu 3).  

Tafla 3. Heildarfjöldi fyrir hverja veidda ætt eftir árum. 

Ættir 2010 2011 2012 Samtals 

Coleophoridae 12 10 1 23 

Crambidae 28 81 3 112 

Gelechiidae 10 3 
 

13 

Geometridae 1.699 725 321 2.745 

Noctuidae 605 457 321 1.383 

Plutellidae 1 1 1 3 

Tineidae 4 2 1 7 

Tortricidae 1.487 1.740 1.283 4.510 
 

 

3.1.1 Flugtími tegunda 

Flugtími tegunda reyndist nokkuð breytilegur á milli ára svo og heildarfjöldi veiddra fiðrilda. 

Veður og þá sérstaklega lágur hiti virðist hafa mikil áhrif á afkomu fiðrildanna. Flugtími 

flestra tegunda var talsvert fyrr árið 2010 en seinni árin tvö. Leiða má líkum að því að gott og 

hlýtt vor hafi hjálpað til við að koma gróðri og öðru lífríki fyrr af stað. Aftur á móti má ætla 

að kuldi í júní 2011 hafi valdið seinkun á flugtíma um eina til þrjár vikur og fækkað fiðrildum 

í veiðinni nokkuð. Vorið 2012 var aftur mjög kalt og fyrri hluti sumars úrkomulítill og fiðrildi 

því aftur seinni af stað heldur en 2010 (sjá mynd 10). 

 Einnig væri vert að rannsaka hvort vorið 2010 hafi verið óvanalega heitt og því hafi flug 

verið snemma á ferðinni. Þessi rannsókn tók ekki til veðurgagna frá öðrum árum en þeim 

þremur sem rannsóknin náði yfir og því er ekkert hægt að fullyrða að hitinn á  

rannsóknartímanum sé marktækt frábrugðinn meðalhita yfir lengra tímabil. 

 

 

 

Mynd 10. Súlurit sem sýnir heildarfjölda fiðrilda og flugtíma þeirra öll þrjú rannsóknarárin. 

 

3.2 Veðuráhrif 

Veðurfræðigögn frá hverri viku voru borin saman við samsvarandi niðurstöður úr veiðinni til 

að finna hvort veður hefði áhrif á flugtíma fiðrilda og hvort fylgni væri þar á milli.  Fundið 

var út lægsta hitastig í hverri viku til að sjá hver áhrif þess væri á fjölda fiðrilda og flugtíma 

þeirra og hvort marktækur munur væri á milli ára (sjá mynd 11).  

Samanburður á hitastigi milli ára leiddi í ljós að ekki var marktækur munur á milli ára, hvorki 

í meðalhita (P=0,72) né lágmarkshita (P=0,24). 

Mynd 11. Samsett súlu- og línurit sem sýnir heildarfjölda fiðrilda og flugtíma þeirra öll þrjú árin með samanburði við 

lægsta hitastig í hverri viku. 

 

 

Ætla má að kaldara vor 2011 og 2012 hafi seinkað flugtíma fiðrildanna eins og áður kom fram 

eða að árið 2010 hafi verið óeðlilega hlýtt og að þá séu fiðrildin óvenju snemma á ferðinni. 

Einnig virðast kuldakaflar haustið 2010 og aftur 2012 hafa haft áhrif á líftíma fiðrildanna. Þar 

sem þessi rannsókn nær bara yfir þrjú ár er erfitt að gera sér grein fyrir því hvort þessir toppar 

og lægðir í fjölda fiðrilda séu af völdum hitastigs eða einfaldlega náttúrulegar stofnsveiflur. 

Það kemur ekki í ljós fyrr en eftir langtímarannsóknir, en ætla má að þegar flugtími 

tegundanna er fyrr á ferðinni árið 2010 að það sé annað hvort eðlilegur tími eða þau séu fyrr á 

ferðinni vegna hlýinda. Önnur tilgáta gæti verið að köld tímabil vorin 2011 og 2012 hafi 

seinkað flugtíma eða um sé að ræða eðlilegar sveiflur stofna. Það sem mælir gegn því að um 

sé að ræða eðlilegar sveiflur er að það virðist sem næstum allar tegundirnar séu í þessum 

sveiflum sama sumarið, þ.e. allar með flugtímann snemma árið 2010 og seint hin tvö árin.  

3.3 Algengustu  tegundir 

Alls ellefu tegundir veiddust í meira en 100 eintökum á þeim þremur árum sem rannsóknin 

stóð yfir (sjá töflu 4). Þar af voru þrjár með yfir 1.000 eintök og ein með yfir 2.000. Tíu 

tegundir veiddust í aðeins einu eintaki. Alls veiddust 27 tegundir í undir 30 eintökum og 29 

tegundir alls undir 100 eintökum á tegund. Það voru því í raun einungis ellefu tegundir af 40 

sem veiddust í slíkum fjölda að raunhæft væri að gera á þeim samanburð á milli ára. Í sumum 

tilvikum var munur á milli ára mjög mikill.  

 

 

 

Tafla 4. Þessi tafla sýnir þær 10 tegundir sem höfðu yfir 100 veidd eintök hver . 

Tegundir með yfir 100 eintök 2010 2011 2012 Samtals 

Tígulvefari  (Epinotia solandriana) 719 775 890 2.384 

Haustfeti  (Operophtera brumata) 969 199 75 1.243 

Grasvefari  (Eana osseana) 329 839 11 1.179 

Barrvefari  (Zeiraphera griseana) 406 117 373 896 

Brandygla  (Euxoa ochrogaster) 422 233 231 886 

Víðifeti  (Hydriomena furcata) 278 239 103 620 

Túnfeti  (Xanthorhoe decoloraria) 147 182 66 395 

Jarðygla  (Diarsia mendica) 142 169 24 335 

Skrautfeti  (Dysstroma citrata) 188 82 61 331 

Mófeti  (Eupithecia satyrata) 109 21 8 138 

Reyrslæða (Crambus pascuella) 27 81 3 111 

3.3.1 Tígulvefari (Epinotia solandriana) 

Tígulvefari (sjá mynd 12) er eitt algengasta fiðrildið 

á Íslandi. Hann finnst á láglendi, mest sunnan- og 

vestanlands. Tígulvefarinn étur birkilauf og getur 

verið mikill skaðvaldur á birkitrjám (Erling Ólafsson, 

2012).  

Tígulvefarinn var sú tegund sem mestur fjöldi 

veiddist af á þriggja ára veiðitímabilinu. Fjöldinn 

reyndist líka tiltölulega jafn öll árin, 719 fyrsta árið, 

775 annað árið og 890 síðasta árið, samtals 2.384 

eintök. Hann flýgur fyrsta árið í átta vikur, næsta í fjórar vikur og síðasta í sex vikur, með 

u.þ.b. einu eintaki á viku í fimm vikur (sjá mynd 13). Leiða má líkur að því að frostakafli 

2011 hafi stytt flugtímann sem hófst auk þess frekar seint. Frost niður fyrir -3°C virðist hafa 

afar neikvæð áhrif á lífslíkur tígulvefara. 

 

Mynd 13. Samsett súlu- og línurit sem sýnir fjölda tígulvefara og flugtíma þeirra með samanburði við lægsta hita. 

 

 

Mynd 12. Tígulvefari (Epinotia solandriana). 

Ljósmynd: Erling Ólafsson. 

3.3.2 Haustfeti (Operophtera brumata)   

Haustfeti (sjá mynd 14) finnst á sunnan- og 

vestanverðu landinu og í byggð í öðrum landshlutum, 

hann nærist á laufum lauftrjáa (Erling Ólafsson, 2012). 

Það sem er athyglisvert við þessa tegund og heftir 

útbreiðslu hennar er það að kvendýrið er einungis með 

vængstubba sem ekki duga til flugs (Erling Ólafsson,  

2012).  

Næst mest veiddist af haustfeta en næstum allur aflinn 

kom í gildruna fyrsta árið. Það vekur spurningar um 

hvort haustfrost 2010, sem fóru niður í -8°C, hafi komið í veg fyrir mökun eða varp. Stofninn 

hrynur úr 969 eintökum 2010 í 199 árið 2011 og áfram fækkaði honum því 2012 veiddust 

ekki nema 75 eintök. Samtals veiddust því 1.243 eintök öll þrjú árin. Árið 2010 gæti einnig 

hafa verið óvenjulegt metár enda veður ágætt fram að þessu mikla frosti. Áframhaldandi 

rannsóknir kunna að leiða það í ljós og gefa betri upplýsingar um eðlilegar sveiflur í þessum 

stofni. Flugtími haustfeta var fyrsta árið sex vikur, næsta ár sjö vikur og síðasta árið einnig sjö 

vikur (sjá mynd 15). Þetta gerir svipaðan flugtíma öll árin þó að hann byrji fyrr fyrsta árið og 

að fjöldinn sé ekki sambærilegur milli ára.  

 

Mynd 15. Samsett súlu- og línurit sem sýnir fjölda haustfeta og flugtíma þeirra með samanburð við lægsta hitastig. 

Mynd 14. Haustfeti (Operophtera brumata). 

Ljósmynd: Erling Ólafsson. 

3.3.3 Grasvefari (Eana osseana) 

Grasvefari (sjá mynd 16) er mjög algeng tegund á 

Íslandi með mikla útbreiðslu (Erling Ólafsson, 2012). 

Tegundin finnst í margskonar gróðurlendum en mest 

þó í graslendi (Erling Ólafsson, 2012).  

Grasvefari reyndist þriðja algengasta tegundin. Fyrsta 

árið veiddust 329 eintök, 839 það næsta en síðasta árið 

aðeins ellefu eintök, samtals 1.179 eintök. Hann er í 

miklum vexti 2011 en hrynur svo 2012 sem gæti 

skýrst af framkvæmdum á svæðinu. Flugtími hans 

fyrstu tvö árin var sjö vikur en síðasta árið var hann sex vikur (sjá mynd 17). Það er mikil 

seinkun á flugtíma hans og er mestur fjöldi á ferðinni 5 vikum seinna árið 2011 heldur en árið 

2010. Þá kemur frostakafli sem gæti hafa komið í veg fyrir mökun eða varp og verið ástæðan 

fyrir hruni ársins 2012. Önnur ástæða fyrir hruni gæti verið að miklar framkvæmdir voru á 

svæðinu 2012. 

 

Mynd 17. Samsett súlu- og línurit sem sýnir fjölda grasvefara og flugtíma þeirra með samanburði við lægsta hitastig. 

 

Mynd 16. Grasvefari (Eana osseana). Ljósmynd: 

Erling Ólafsson. 

3.3.4 Barrvefari (Zeiraphera griseana) 

Barrvefari (sjá mynd 18) finnst á Austurlandi, 

Suðurlandi og Vesturlandi að Hvanneyri Hann er 

tiltölulega nýr landnemi og lifir eins og nafnið gefur til 

kynna á barrtrjám (Erling Ólafsson, 2012).  

Barrvefari er í fjórða sæti í afla ljósgildrunnar. Fyrsta 

árið veiddust 406 eintök, hið næsta 117 og síðasta árið 

373 eintök, samtals 896 eintök öll árin. Honum fækkar 

árið 2011. Flugtími var sjö vikur fyrsta árið en annað 

árið fór hann seint af stað og var flugtíminn ekki nema 

þrjár vikur og síðasta árið stóð hann yfir í ellefu vikur (sjá mynd 19). Barrvefarinn virðist ekki 

þola mikil frost. Árið 2010 og 2012 er hann fyrr á ferðinni og sleppur þokkalega við frost og 

veiðist svipaður fjöldi bæði árin. Árið 2011 er hann aftur á móti þremur vikum seinna á 

ferðinni og nær ekki nema helming af þeim fjölda sem fékkst hin tvö árin.  Á þriðju viku 

flugtímans var töluvert frost -4°C og leiða má líkur að því að hann hafi ekki þolað það. Þó 

virðist varp ekki hafa misfarist, samanber fjölda árið 2012. 

 

 

Mynd 19. Samsett súlu- og línurit sem sýnir fjölda barrvefara og flugtíma þeirra með samanburði við lægsta hita. 

 

 

Mynd 18. Barrvefari (Zeiraphera griseana). 

Ljósmynd: Erling Ólafsson. 

3.3.5 Brandygla (Euxoa ochrogaster) 

Brandygla (sjá mynd 20) finnst í mestum fjölda á 

suðaustanverðu landinu. Hún finnst í 

fjölbreytilegu þurrlendi (Erling Ólafsson, 2012). 

Töluvert er af tegundinni á Hvanneyri og ætla má 

að útbreiðslusvæði hennar hafi stækkað á 

undanförnum árum.  

Brandygla er fimmta algengasta tegundin í 

aflanum en samtals veiddust 886 eintök á árunum 

þremur, fyrsta árið 422 eintök, annað 233 og það síðasta 231 eintak. Flugtíminn var sjö vikur 

fyrsta árið, átta annað árið og níu vikur síðasta árið (sjá mynd 21). Brandyglan er með 

helmingi fleiri einstaklinga veidda 2010. Árin tvö á eftir byrjar flugtíminn seinna og svo 

virðist að þegar frost er komið niður í -4°C að ekki sé lengur lífvænlegt fyrir brandygluna.  

 

Mynd 21. Samsett súlu- og línurit sem sýnir fjölda brandygla og flugtíma þeirra með samanburð við lægsta hitastig. 

  

Mynd 20. Brandygla (Euxoa ochrogaster). 

Ljósmynd: Erling Ólafsson. 



18  

 

4 Umræður 

Margar rannsóknir hafa beinst að því að kanna áhrif loftslagsbreytinga á fiðrildi. Hækkað 

hitastig hefur bein áhrif á fjölgun og landnám ágengra erlendra tegunda (Huang, Haack, & 

Zhang, 2011). Vegna fjarlægðar og einangrunar Íslands frá öðrum löndum ætti þetta ekki að 

vera bráðavandamál en einangrunin og hnattræn staða landsins gæti líka hafa gert vistkerfi 

landsins viðkvæm fyrir plágum af þessu tagi. Fiðrildi hafa verið að færa búsvæði sín norðar 

(Franzén & Öckinger, 2012; Peterson & fl., 2004; Pöyry & fl., 2011; Wilson & fl., 2007). 

Vísbendingar eru um að sambærileg þróun eigi sér stað á Íslandi. Aðrar rannsóknir sýna að 

vegna hærra hitastigs geta fiðrildi komið upp tveimur eða jafnvel þremur kynslóðum þar sem 

ein kynslóð var áður á einu sumri (Pöyry & fl., 2011). Þetta getur aukið hættuna á plágu sem 

getur við ákveðnar aðstæður reynst lífríkinu eða plöntunni, sem viðkomandi fiðrildi nærist á, 

ofviða. 

Manngert umhverfi eins og landbúnaðarland og garðar eru búsvæði fiðrilda eins og villt 

náttúra. Hver tegund á þó sitt kjörlendi og er því munur á fiðrildafánu í mismunandi 

vistkerfum, hvort heldur er í villtri náttúru eða manngerðu umhverfi. Einnig er þéttleiki 

breytilegur á ólíkum svæðum. Eiturnotkun getur haft veruleg áhrif á afkomu fiðrildategunda 

sem og erfðabreyttar plöntur í landbúnaði, þar sem skordýravarnir hafa verið settar inn í 

erfðaefnið. Saga svæðisins skiptir máli og stundum getur hún verið afdrifarík í töluverðan 

tíma eftir að landnotkun hefur verið breytt. Það hefur komið fram í rannsóknum að svæði með 

mikinn fjölbreytileika og mikinn blómasafa hýsir fleiri fiðrildategundir (Dulieu & fl., 2007). 

Það eru ýmis utanaðkomandi áhrif sem geta fækkað fiðrildategundum og höggvið skörð í 

stofna þeirra, s.s. vírusar, plöntuvarnir og skógar- eða sinueldar (Volney & Fleming, 2000). 

Einnig getur frost drepið fiðrildi og þær plöntur sem lirfurnar lifa á þegar þær fara á stjá, hvort 

heldur sem er að hausti áður en plantan fer í dvala eða að vori þegar frost kann að skaða brum 

og sprota (Volney & Fleming, 2000).  

Hreyfanleiki einstaklinga getur skipt miklu máli varðandi staðbundinn fjölda fiðrilda, ef lítið 

er af fæðu eða miklar breytingar skemma búsvæði þeirra. Fiðrildi geta notað sér vindakerfi til 

að fara á milli staða og virðast sum jafnvel vita hvert vindurinn mun bera þau og geta jafnvel 

leiðrétt stefnuna ef á þarf að halda. Þau geta jafnvel skilað sér til baka (Cardé, 2008).  

Breytingar í lífríkinu eru ekki allar einfaldar og geta tengst mörgum ólíkum þáttum bæði í 

tíma og rúmi. Það er í mörgum tilfellum samspil fleiri en tveggja þátta sem hefur fækkað 

fiðrildum í Bretlandi, s.s. hækkun hitastigs, notkun eiturefna, ljósanotkun og allskyns 

landnotkun  (Fox, 2012). Hægt er að nota ýmsa þætti, s.s. útbreiðslusvæði og vetrardvala, til 

að reyna að meta hvaða breytinga má vænta samfara hækkun hitastigs (Diamond & fl., 2011). 

Ætla má að aðstæður á Íslandi séu að einhverju leyti svipaðar. 

Talið er að tegundir sem færa sig inn á norðlægari svæði geti farið að keppa við þær tegundir 

sem þar eru fyrir (Crozier, 2003). Þetta getur reynst afdrifaríkt fyrir tegundir sem eru fyrir á 

svæðinu, því hitastig hefur breyst og flóran í kjölfar þess. Þær tegundir sem hafa þröngt 

kjörlendi og eru jafnvel sérhæfðar í fæðuvali gætu því orðið undir í samkeppni við tegundir 

sem flytjast nýjar inn á svæðið (Crozier, 2003).  

Þróunin í dag virðist vera sú að sérhæfðar tegundir eru að færa sig norðar og ofar í fjalllendi 

og er þeim að fækka, meðan ósérhæfðar tegundir eru að taka yfir. Þeim tegundum fækkar 

einnig en einstaklingum fjölgar innan þeirra tegunda sem eftir standa (Wilson & fl., 2007). 

Hafa verður í huga að þó að tegundir séu að færa sig t.d. norðar þá getur svo verið að þær lifi 

líka áfram á upphaflega útbreiðslusvæðinu og hafi því stækkað svæði sitt (Konvicka, 

Maradova, Benes, Fric, & Kepka, 2003). Breytingar hjá fiðrildum geta t.d. breytt samskiptum 

á milli lirfu og kjörplöntu eða lirfu og sníkils  (Menéndez, 2007). Bandarísk rannsókn bendir 

til að lífsferill og val fiðrildategunda gæti verið svo ólíkur að það væri afar erfitt að bera 

tegundirnar saman nema með stóru úrtaki (Pelini & fl., 2009).    

Það er líklegt að loftslagsbreytingar hafi bein og óbein áhrif á fiðrildi, t.d. með breytingum á 

öðrum lífverum í flóru og fánu. Þetta geta bæði verið góð og slæm áhrif sem geta ýmist dregið 

úr lífslíkum lífveranna eða aukið þær með tilheyrandi áhrifum á ríkjandi jafnvægi í 

vistkerfum. 

5 Ályktanir  

Stuttar og bjartar sumarnætur á norðurhjara hafa vissulega áhrif á niðurstöður ljósgildruveiða 

og draga úr áhrifum ljóss við veiðarnar. Aftur á móti er til staðar geislun frá perunum á 

útfjólubláu ljósi sem dregur til sín fiðrildi þó að bjart sé á sumarnætur.  

Nokkurra ára gagnasöfnun segir takmarkaða sögu. Til að afla upplýsinga um áhrif hinna ýmsu 

þátta á fiðrildastofna og til að komast að því hvað teljast náttúrulegar stofnsveiflur þarf að 

halda áfram sýnatöku um allnokkur ár. Vöktun verður ekki stunduð í fá ár. Vöktun kallar á 

áralanga sýnatöku samfara mælingum á veðurfari og jafnvel fleiri umhverfisþáttum. Því lengri 

sem serían er þeim mun traustari verða upplýsingarnar sem fást. Áhrif veðurs eru ótvíræð, t.d 

hitastigs og úrkomu. Margir umhverfisþættir geta haft áhrif á lífsferil fiðrildis.  

Það er næsta víst að framkvæmdir af mannavöldum hafa áhrif á fiðrildafánu á Hvanneyri. 

Ætla má að svo hafi verið um langan tíma ef litið er til sögu staðarins og að svo verði áfram 

um ókomna tíð. Ástæða er til að taka tillit til fiðrildafánunnar og notfæra sér hve góður 

rannsóknarvísir hún er og hve næm fiðrildin eru á að lesa breytingar sem kunna að verða á 

umhverfinu. 

Æskilegt er að fiðrildarannsóknum á Hvanneyri verði haldið áfram í mörg ár til þess að safna 

nægum upplýsingum til að greina orsök breytinga í fjölda og flugtíma þeirra.  

9 Viðauki 1 

  2010 2011 2012 Heildar 

Asparygla - Agrochola circellaris 2 
  

2 

Barrvefari - Zeiraphera griseana 406 117 373 896 

Birkifeti - Rheumaptera hastata 6 
  

6 

Birkivefari - Acleris notana 11 3 4 18 

Brandygla - Euxoa ochrogaster 422 233 231 886 

Bryotropha similis 5 1 
 

6 

Dílamölur - Rhigognostis senilella 1 1 1 3 

Dílaygla - Peridroma saucia 
  

3 3 

Dumbygla - Apamea crenata 
 

3 1 4 

Einifeti - Eupithecia pusillata 
 

2 6 8 

Ertuygla - Melanchra pisi 2 7 1 10 

Flikruvefari - Cochylis dubitana 19 4 5 28 

Föruglæða - Nomophila noctuella 1 
  

1 

Gammaygla - Autographa gamma 3 4 5 12 

Gnorimoschema valesiella  5 1 
 

6 

Grasvefari - Eana osseana 329 839 11 1.179 

Grasygla - Cerapteryx graminis 15 20 36 71 

Gráygla - Rhyacia quadrangula 2 
  

2 

Gulygla - Noctua pronuba 16 21 16 53 

Haustfeti - Operophtera brumata 969 199 75 1.243 

Hnappvefari - Lobesia littoralis 1 
  

1 

Hærupysja - Coleophora algidella 12 10 
 

22 

Jarðygla - Diarsia mendica 142 169 24 335 

Kálmölur - Plutella xylostella 4 2 1 7 

Kjarrvefari - Apotomis sororculana 
 

1 
 

1 

Klettafeti - Entephria caesiata 
  

1 1 

Lyngfeti - Eupithecia nanata 1 
  

1 

Lyngvefari - Acleris maccana 2 1 
 

3 

Mófeti - Eupithecia satyrata 109 21 8 138 

Mýrfeti - Xanthorhoe designata 1 
  

1 

Möðrufeti - Epirrhoe alternata 
  

1 1 

Reyrslæða - Crambus pascuella 27 81 3 111 

Scrobipalpa samadensis 
 

1 
 

1 

Sefpysja - Coleophora alticolella 
  

1 1 

Silfurygla - Syngrapha interrogationis 1 
  

1 

Skrautfeti - Dysstroma citrata 188 82 61 331 

Skrautygla - Phlogophora meticulosa 
  

4 4 

Tígulvefari - Epinotia solandriana 719 775 890 2.384 

Túnfeti - Xanthorhoe decoloraria 147 182 66 395 

Víðifeti - Hydriomena furcata 278 239 103 620 

Heildar fjöldi  3.846 3.019 1.931 8.796 

 

  



25  

 

10 Viðauki 2 

 

Vikunúmer 2010 2011 2012

18 03.05 - 09.05 02.05 - 08.05 30.04 - 06.05

19 10.05 - 16.05 09.05 - 15.05 07.05 - 13.05

20 17.05 - 23.05 16.05 - 22.05 14.05 - 20.05

21 24.05 - 30.05 23.05 - 29.05 21.05 - 27.05

22 31.05 - 06.06 30.05 - 05.06 28.05 - 03.06

23 07.06 - 13.06 06.06 - 12.06 04.06 - 10.06

24 14.06 - 20.06 13.06 - 19.06 11.06 - 17.06

25 21.06 - 27.06 20.06 - 26.06 18.06 - 24.06

26 28.06 - 04.07 27.06 - 03.07 25.06 - 01.07

27 05.07 - 11.07 04.07 - 10.07 02.07 - 08.07

28 12.07 - 18.07 11.07 - 17.07 09.07 - 15.07

29 19.07 - 25.07 18.07 - 24.07 16.07 - 22.07

30 26.07 - 01.08 25.07 - 31.07 23.07 - 29.07

31 02.08 - 08.08 01.08 - 07.08 30.07 - 05.08

32 09.08 - 15.08 08.08 - 14.08 06.08 - 12.08

33 16.08 - 22.08 15.08 - 21.08 13.08 - 19.08

34 23.08 - 29.08 22.08 - 28.08 20.08 - 26.08

35 30.08 - 05.09 29.08 - 04.09 27.08 - 02.09

36 06.09 - 12.09 05.09 - 11.09 03.09 - 09.09

37 13.09 - 19.09 12.09 - 18.09 10.09 - 16.09

38 20.09 - 26.09 19.09 - 25.09 17.09 - 23.09

39 27.09 - 03.10 26.09 - 02.10 24.09 - 30.09

40 04.10 - 10.10 03.10 - 09.10 01.10 - 07.10

41 11.10 - 17.10 10.10 - 16.10 08.10 - 14.10

42 18.10 - 24.10 17.10 - 23.10 15.10 - 21.10

43 25.10 - 31.10 24.10 - 30.10 22.10 - 28.10

44 01.11 - 07.11 31.10 - 06.11 29.10 - 04.11

45 08.11 - 14.11 07.11 - 13.11 05.11 - 11.11

46 15.11 - 21.11 14.11 - 20.11 12.11 - 18.11

